
Nessuna meravegia in conseguenza

     Che stampà da natura visdecazzo

     El fior batesimal de l'inocenza

     Ghe rida ancora in braghe a sto regazzo,

     Che nol conossa i nomi de semenza,

     De mona, de testicoli e de cazzo,

     E che solo creà per far pissin

     El creda in bona fede el so bimbin.

Ma un zorno de gran caldo che puzà

     A l'ombra de un salgher per destracarse

     Dai soliti sempiezzi, el gera là

     Per andar via col sono, e rinfrescarse

     El sente (indovinè che novità!)

     Indurirse el negozio, e tanto alzarse

     Ch'el se mete una man sora el portelo

     Calcolando un fenomeno l'oselo.

Anzi ne la so prima confusion,

     Suponendo ch'el sia qualche anemal,

     El desbotona in pressa el patelon

     E tanto el tira ch'el se fa del mal,

     Ma de pararlo via no essendo bon

     Ghe nasse in testa el dubio natural

     Che per qualche improvisa malatia

     L'abia alterà la so fisonomia.

Tremante el mio Tognon no sà per cossa

     Più ch'el varda, ch'el tasta e ch'el carezza

     Più furente de rabia el se ghe ingrossa

     Più l'acquista del marmo la durezza,

     E tanto el manda in sù la testa rossa

     Che sie dei sul bonigolo el se drezza,

     (Misura da campagna) e benchè mona

     Tognon col cazzo in man cussì ragiona.

